
NODYN O GYFARWYDDYD I BLWYFI SY’N YSTYRIED CANIATÁU DEFNYDD EHANGACH / CYMUNEDOL O EGLWYSI
A NEUADDAU EGLWYS

Cyflwyniad

Mae defnydd ehangach o eglwysi a neuaddau eglwys yn ffordd o osod yr Eglwys yng nghanol y gymuned y mae’n ei gwasanaethu.  Mae adeilad yr eglwys yn fodd i’n hatgoffa fod Duw ar waith yng nghanol pob cymuned. Mae’r Eglwys yng Nghymru yn annog defnyddio ei hadeiladau mewn ffyrdd dychmygus gan y gymuned ehangach er mwyn hyrwyddo ein tystiolaeth ac ymestyn i’r gymdeithas.
Mewn rhai bröydd, yn enwedig mewn treflannau bach gwledig, daeth yr eglwys yn ganolbwynt hunaniaeth.  Nid am fod pawb yn mynd i’r eglwys, ond am mai’r eglwys yw’r unig adeilad cyhoeddus sydd ar ôl, yr unig le sy’n dweud rhywbeth am  hunaniaeth gorfforaethol y gymuned ac sy’n gwneud y lle yn fwy na dim ond casgliad o adeiladau. Mae’n cyfrannu at y broses o ddiffinio’r hyn sy’n gwneud y gymuned.
Mewn llawer o achosion defnyddid eglwysi yn wreiddiol at ystod eang o ddibenion cymunedol, gan mai dyma’r gofod mwyaf o dan do yn y plwyf.  Yn wreiddiol, nid oedd seddau mewn eglwysi, ond yr oedd iddynt ofod agored a hyblyg.   Datblygodd y syniad mai dim ond at ddibenion addoli y gellir defnyddio eglwysi. Serch hynny, gellir eu defnyddio – yn arbennig corff yr eglwys – er budd y gymuned ehangach lle bo hynny’n addas.

Arweiniodd yr arferiad o gyfyngu’r eglwys at ddibenion addoli yn unig at greu neuaddau eglwys a sefydliadau eraill a oedd yn darparu gofod syml ar gyfer gweithgareddau cymdeithasol nas ystyrid yn addas ar gyfer yr eglwys ei hun.  Yn draddodiadol, darparodd neuaddau eglwys gartref i amrywiaeth o grwpiau â chanddynt gysylltiad uniongyrchol â bywyd yr eglwys, tra bod cylch ehangach o ddefnyddwyr wedi datblygu mewn mannau eraill.
Wrth i’r pwysau ariannol ar blwyfi dyfu a nifer y plwyfolion ostwng, dechreuodd nifer o eglwysi asesu’r adeiladau sydd ganddynt er mwyn ystyried pa asedau sydd fwyaf addas at amcanion cenhadol yr Eglwys yn y dyfodol.  Arweiniodd hyn at ailystyried adeilad yr eglwys ei hun, a gwnaed argymhellion at ddefnyddio mwy ar yr adeilad hwnnw, a chael gwared ar neuaddau, er mwyn cyllido ad-drefnu’r eglwys a thalu am waith cynnal a chadw yn y dyfodol.  Mae’r stigma o ddefnyddio eglwys at ddibenion ar wahân i addoli yn diflannu, ac mae llawer yn ystyried fod defnyddio’r adeilad gan drawstoriad ehangach o’r gymdeithas yn beth cwbl addas.
Gwerthuso

Amcan y nodyn hwn o gyfarwyddyd yw cynorthwyo ac annog plwyfi sy’n ystyried defnyddio eu hadeiladau at ddibenion newydd.  Rhaid i’r broses gychwyn gyda gwerthusiad trylwyr o’r asedau, a pharatowyd nodyn arall o gyfarwyddyd i’r perwyl hwn.  Yr hyn sy’n allweddol i’r broses yw ystyried y plwyf yn ei grynswth, ac yng nghyd-destun plwyfi cyfagos yn y ddeoniaeth.  Gall y broses hon gynhyrchu syniadau newydd ynglŷn â defnyddio mwy ar neuaddau trwy eu trwyddedu’n  anffurfiol o dan reolaeth y Cyngor Plwyfol Eglwysig neu, mewn rhai achosion, eu gosod ar les, neu hyd yn oed werthu’r adeilad i gorff arall gan gadw’r hawl i’w ddefnyddio ar gyfer gweithgareddau’r plwyf. Penderfynodd eraill fabwysiadu’r eglwys ei hun at gynnal gweithgareddau ar wahân i addoli.  Mewn achosion o’r fath, mae angen gofal mawr i sicrhau fod yr eglwys yn parhau i fod yn lle ar gyfer gweddi a chyhoeddi’r Efengyl, a bydd angen trafodaethau cynnar gyda’r Archddiacon a’r Pwyllgor Cynghori Esgobaethol.

Bydd y trywydd penodol a ddilynir yn amrywio yn ôl yr amgylchiadau, ac nid oes yr un ateb ‘cywir’. Bydd y trywydd a ddewisir yn arwain at amryw o ystyriaethau cyfreithiol ac ymarferol y dylid eu hystyried ar y cychwyn.  Nid y lleiaf o’r rhain yw’r cyfrifoldeb clir a rydd y gyfraith elusennol ar ymddiriedolwyr Corff y Cynrychiolwyr i reoli asedau mewn ffordd ochelgar, gan sicrhau’r gwerth gorau am arian wrth hyrwyddo cenhadaeth a gweinidogaeth Yr Eglwys yng Nghymru.  Nid yw bob amser yn hawdd cadw cydbwysedd yn hyn o beth, ac felly fe ddatblygwyd y cyfarwyddyd hwn i gynorthwyo Corff y Cynrychiolwyr a chyfarwyddo eglwysi unigol wrth iddynt ddatblygu prosiectau newydd.  Y mae ystyriaethau cyffredinol y mae’n rhaid eu hystyried, yn ogystal â materion penodol sy’n dibynnu ar ba un ai eglwys ynteu neuadd eglwys sydd sylw.   Amlinellir y rhain isod.
Ystyriaethau Cyffredinol

· Ymgynghorwch â Chorff y Cynrychiolwyr

· Yn ddieithriad Corff y Cynrychiolwyr yw perchennog yr adeilad, ac ef sydd â’r cyfrifoldeb o sicrhau ei fod yn cael ei reoli’n iawn yn unol â’r Cyfansoddiad ac â’r gyfraith elusennol.
· Mae’n hanfodol canfod yr ystyriaethau cyfreithiol sydd ynghlwm ag adeilad penodol.  Fe all fod amodau yn y gweithredoedd parthed y defnydd a wneir o’r eiddo, neu ynteu ei fod yn dychwelyd i berchnogaeth y perchennog gwreiddiol os yw’r defnydd a wneir o’r adeilad yn newid.
· Mae gan swyddogion Corff y Cynrychiolwyr brofiad eang o ymwneud â phrosiectau o’r fath ym mhob cwr o Gymru, a byddant yn croesawu’r cyfle i gynnig cyngor ar unrhyw argymhellion.  Anogir ymweliadau safle a gellir trefnu’r rhain.

· Dylid ymgynghori â Chorff y Cynrychiolwyr, fel y perchnogion, pryd bynnag yr argymhellir newidiadau neu addasiadau strwythurol i adeilad plwyf.

· Ymgynghorwch yn eang.

· Y prosiectau cymunedol mwyaf llwyddiannus yw’r rhai hynny y mae iddynt gefnogaeth eang.  Bydd ymgynghori yn fodd i brofi pa alw a fydd  am yr adnodd.

· Mae’n werth sefydlu grŵp defnyddwyr i dywys y Cyngor Plwyfol Eglwysig ac i sicrhau cefnogaeth barhaus
· A fydd y prosiect yn cael effaith ar weithgareddau unrhyw blwyfi / eglwysi cyfagos, neu ar ddyfodol unrhyw adeilad arall yng ngofal y plwyf?  A fyddai hi o fudd pe bai plwyfi cyfagos yn rhan o’r prosiect?
· Siaradwch â’r Esgobaeth

· Dylid ymgynghori â’r Pwyllgor Cynghori Esgobaethol ar unrhyw newidiadau i le o addoliad yn gynnar yn hanes y prosiect 

· Gall y Swyddogion Cyfrifoldeb Cymdeithasol fod yn ffynhonnell allweddol o gyngor a gwybodaeth.  Gallant hefyd gynorthwyo i feithrin defnyddwyr ar gyfer eich adnodd trwy rwydwaith eu gweithgareddau
· Pwy sy’n rhan o’r tîm prosiect?

· A oes angen medrau ychwanegol i’ch cynorthwyo?

· Pa mor ddibynnol ar un person yw’r prosiect?
· A oes mudiadau y medrech gysylltu â hwy am gyngor a chymorth rhad ac am ddim?
· Gall astudiaeth dichonolrwydd, er y gall fod yn ddrud, fod yn fodd i ddatrys nifer o’r ystyriaethau; yn aml gall ddenu cyllid grant hefyd.
· Aseswch y gystadleuaeth!

· Mae’n bosib fod yna neuadd fodern dda yn y cyffiniau.  Gallai hyn ddylanwadu’n ddifrifol iawn ar eich cynlluniau.
· A yw’r awdurdod lleol, y cyngor cymuned neu ryw fudiad arall yn ystyried darparu adnoddau tebyg? Gallai hyn olygu cystadleuaeth am ddefnyddwyr a chyllid grant.
· Defnyddwyr eraill

· Mae llawer o brosiectau yn tynnu defnyddwyr eraill i mewn.  Rhaid ystyried beth yw eu sail hwy dros ddefnyddio’r adeilad.  Ar y cyfan, y mae’n well os ydynt yn defnyddio’r adeilad ar sail ‘cynsail trwydded’ yn unig, h.y. bwcio’r adnodd am amser penodol yr un amser bob wythnos.

· Os rhagwelir y golyga’r prosiect fod corff neu fudiad yn ymgartrefu yn barhaol neu dros gyfnod hir yn yr adeilad neu mewn rhan ohono, rhaid sicrhau cytundeb cyfreithiol dilys oddi wrth Gorff y Cynrychiolwyr.  Rhaid codi rhent ar bris y farchnad, ond gellir addasu hynny i gymryd i ystyriaeth unrhyw ran o’r adeilad a ddefnyddir o hyd at ddibenion yr eglwys
· Caniatâd a hawliau
· Bydd angen caniatâd cynllunio cyn gwneud unrhyw newid yn nefnydd yr adeilad ac ar gyfer y rhan fwyaf o waith adeiladu neu  godi estyniadau
· Yr Hawleb yw fersiwn yr eglwys ar ganiatâd cynllunio i adeiladau rhestredig. Hi yw ein trefn fewnol o ganiatáu newidiadau, ac fe’i  hawdurdodir gan statud dan eithriad eglwysig.  Nid yw’n disodli’r angen am ganiatâd cynllunio.  Mae angen caniatâd Hawleb ar gyfer y rhan fwyaf o newidiadau i leoedd o addoliad a mynwentydd.
· Fe’ch cynghorir i siarad ag Ysgrifennydd y Pwyllgor Ymgynghori Esgobaethol ac adran gynllunio’r awdurdod lleol yn gynnar yn y trafodaethau.

· Cyllido

· A all y plwyf gyllido’r prosiect ei hun? A oes unrhyw eiddo y gellid ei werthu i godi arian? 

· A yw cyllid grant yn cael ei geisio? Pa fudiadau cyllido y bwriedir cysylltu â hwy? Un ystyriaeth allweddol yw’r tebygolrwydd y bydd yn  rhaid ad-dalu cyllid. Mae’n bosibl y byddai’r corff cyllido yn disgwyl i Gorff y Cynrychiolwyr ymrwymo i’w amodau. Os felly, bydd yn rhaid i’r plwyf gael cymeradwyaeth Corff y Cynrychiolwyr.
· Y dyfodol

· A oes unrhyw gynllun clir ar gyfer delio ag anghenion trwsio’r adeilad, fel yr amlinellwyd yn yr archwiliad pum-mlynyddol diweddaraf, ac a yw’r prosiect yn gymorth i gyflawni hynny?
· A fydd yr incwm o’r gweithgareddau yn cwrdd â chostau gweinyddu’r prosiect ac yn darparu digon o arian i gyllido gwaith cynnal a chadw i’r dyfodol? A yw’n gynaliadwy ac yn ymarferol?
Eglwysi

· Corff Cynrychiolwyr Yr Eglwys yng Nghymru yw perchen y rhan fwyaf o eglwysi ac fe’u delir ar ymddiriedaeth er budd y dalaith gyfan.  Ystyr hyn yw bod rhaid i Gorff y Cynrychiolwyr, er mwyn cydymffurfio â chyfraith elusennol, sicrhau nad yw’r argymhelliad yn peryglu’r ased yn ei grynswth. At ei gilydd, ac yn dilyn caniatâd y Pwyllgor Eiddo, bydd unrhyw gyllid a godir o werthu neu osod ar les ar gael i’r plwyf at drwsio’r eglwys neu i wneud gwelliannau yn unol â’r Cyfansoddiad.
· Os nad addoli bellach fydd prif ddiben yr adeilad, y mae’n bosibl na fydd yr eithriad eglwysig yn berthnasol, a bydd yr eglwys, felly, yn cael ei hystyried yn adeilad rhestredig seciwlar.
· Os yw addoliad i barhau, yna bydd y drefn caniatâd hawleb yn parhau.  Fodd bynnag, os bydd rhan o’r eglwys yn cael ei gosod ar les i drydydd parti at ddibenion seciwlar, ni ddefnyddir y drefn hawleb yng nghyswllt y rhan honno.
Neuadd Eglwys

· Mae’n ddigon posibl y bydd cyfyngiadau ar ddefnyddio’r arian a godir o neuaddau.  Weithiau, y mae amodau ymddiriedaethol penodol sy’n rheoli’r defnydd o neuadd, ac os yw hynny’n newid neu os ystyrir gwerthu’r neuadd neu ei gosod ar les, dylid gwneud ymholiadau i Gorff y Cynrychiolwyr.
· Fe all fod cryn werth i safle neuadd eglwys ar gyfer datblygiad.  Mae plwyfi weithiau’n awyddus i adfer neuadd y maent wedi ymserchu ynddi, ond fe all y byddai’n fwy manteisiol i werthu’r safle ac ail-ddatblygu neuadd ar safle arall neu addasu adeilad yr eglwys ei hun.
· Nid yw neuaddau eglwys yn dod o dan yr un rheolau archwilio a monitro ag eglwysi.  Fodd bynnag, y mae’n ddoeth ac yn bolisi da i sicrhau gweithredu  rheolau tebyg i sicrhau fod cynnal a chadw yn digwydd yn unol â chynllun, a bod yr adeilad yn parhau i gyflawni dibenion y plwyf ac i fodloni’r rheolau a bennir gan ddeddfwriaeth gyfredol.

· Os na ddefnyddir rhyw lawer ar neuadd, mae’n bosibl gosod yr adeilad ar les i drydydd parti tra’n cadw’r defnydd bach a wneir o’r adeilad gan y plwyf.  Gallai hyn gynhyrchu incwm o’r rhent – sy’n beth i’w groesawu.  Gellid rhentu rhan o’r neuadd i fudiad cymunedol neu fasnachol.  Mae angen cytundebau lesio priodol a bydd rhaid ymgynghori gyda Chorff y Cynrychiolwyr cyn trafod unrhyw delerau.

· Yn fynych, fe all y bydd cyngor cymunedol neu grŵp cymunedol yn awyddus i fabwysiadu neuadd sy’n nychu er mwyn ei chadw ar gyfer y gymuned.  Mewn achosion o’r fath, mae rheidrwydd i godi rhent gan fod yr ased wedi ei rhoi i rywun arall.  Bydd y rhent a godir ar yr adeilad yn dibynnu ar ei gyflwr, unrhyw wariant yr ymrwymodd y tenant iddo ac unrhyw ddefnydd o’r adeilad a gedwir gan y plwyf.
· Mae’n bosibl trefnu i roi rheolaeth y neuadd yn nwylo grŵp defnyddwyr, a gall hyn fod yn ffordd gyfleus o sicrhau cyllid.  Byddai’r Grŵp Defnyddwyr yn bwyllgor o’r Cyngor Plwyfol Eglwysig ac yn cynnwys cynrychiolwyr o holl ddefnyddwyr tebygol yr adnodd.  Byddai’r grŵp yn cyflwyno ystyriaethau yn ymwneud â’r neuadd i’r Cyngor Plwyfol Eglwysig, a byddai rheidrwydd ar y cyngor i ystyried ceisiadau oddi wrtho.  Fel hyn y mae gan y gymuned ehangach lais yn y ffordd y rheolir y neuadd, ond y mae’n drefniant sy’n golygu na throsglwyddir rheolaeth y neuadd i unrhyw gorff arall (lle byddai’n rhaid talu rhent).

